
DIKJARAZZJONI TA’ ĊAĦDA TA’ RESPONSABBILTÀ: Dan is-sett ta’ mistoqsijiet u tweġibiet tħejja mis-

servizzi tal-Kummissjoni u ma jimpenjax lill-Kummissjoni Ewropea. Il-Qorti tal-Ġustizzja tal-Unjoni 

Ewropea biss hija kompetenti biex tinterpreta b’mod awtorevoli d-dritt tal-Unjoni. 

 

I. Ir-ritorn ta’ sewwieq  
 

1. Kif għandhom jiġu mifhuma u pprovati t-termini “post ta’ residenza”, “ċentru operazzjonali” 

u “fejn is-sewwieq huwa normalment ibbażat”? X’jiġri meta kumpanija tkun stabbilita f’ħafna 

Stati Membri jew barra l-UE?  

 

Artikolu 8(8a) 

 

F’konformità mal-Artikolu 26(2) tar-Regolament (UE) Nru 165/2014 u l-Artikolu 8(2) tar-Regolament 

(KE) Nru 1071/2009, il-“post ta’ residenza” jenħtieġ li jinftiehem bħala l-post fejn persuna normalment 

tgħix, jiġifieri għal mill-inqas 185 jum f’kull sena kalendarja, minħabba rabtiet personali u 

okkupazzjonali. Madankollu, fil-każ ta’ sewwieq li r-rabtiet tax-xogħol tiegħu huma f’post differenti mir-

rabtiet personali tiegħu, li jwettaq attivitajiet ta’ trasport fi Stati Membri differenti u li, konsegwentement, 

jista’ jgħix wieħed wara l-ieħor f’postijiet differenti li jinsabu fi Stati Membri differenti, il-post ta’ 

residenza ta’ tali sewwieq għandu jitqies bħala l-post tar-rabtiet personali tas-sewwieq, sakemm tali 

persuna tirritorna hemmhekk b’mod regolari, eż. għal raġunijiet familjari.  

 

It-terminu “ċentru operazzjonali” mhuwiex definit fil-leġiżlazzjoni tal-UE dwar it-trasport bit-triq. Skont 

l-Artikolu 8(8a), iċ-“ċentru operazzjonali” fejn is-sewwieq għandu jkun jista’ jirritorna huwa l-post fejn 

normalment ikun ibbażat, jiġifieri fejn ikun organizzat ix-xogħol tiegħu, fejn normalment jibda l-perjodu 

ta’ mistrieħ ta' kull ġimgħa tiegħu u li jirritorna fih fuq bażi regolari, fit-territorju tal-Istat Membru tal-

istabbiliment effettiv u stabbli tal-impjegatur tiegħu, skont it-tifsira tal-Artikolu 3(1)(a) tar-Regolament 

(UE) Nru 1071/2009. Il-kundizzjonijiet ta’ tali stabbiliment effettiv u stabbli tal-operaturi tat-trasport bit-

triq huma stabbiliti fl-Artikolu 5 tar-Regolament (UE) Nru 1071/2009. Dan jirrikjedi, fost l-oħrajn, li l-

impriża jkollha bini li fih iżżomm id-dokumenti tan-negozju ewlenin tagħha, b’mod partikolari dokumenti 

ta’ kontabbiltà, dokumenti ta’ ġestjoni tal-istaff, jew dokumenti li fihom data relatata mal-ħin tas-sewqan 

u mal-perjodi ta’ mistrieħ tas-sewwieqa tagħha.  

 

Jekk l-impriża tkun stabbilita fi Stati Membri differenti, f’konformità mar-rekwiżiti stabbiliti fl-Artikolu 5 

tar-Regolament (KE) Nru 1071/2009, is-sewwieq għandu jirritorna lejn iċ-ċentru operazzjonali fejn 

normalment ikun ibbażat. Jekk l-impriża tkun stabbilita barra mill-UE, iċ-ċentru operazzjonali jista’ jkun 

fil-pajjiż terz, li, għall-finijiet tar-Regolament, jista’ jkun biss l-Iżvizzera jew parti mhux tal-UE għall-

Ftehim ŻEE, b’applikazzjoni tal-Artikolu 2(2)(b). 

 

2. Għal kemm żmien l-impriża tat-trasport għandha żżomm rekords li jiddokumentaw li hija 

organizzat ix-xogħol tas-sewwieq b’tali mod li seta’ jirritorna jew lejn il-post ta’ residenza jew 

lejn iċ-ċentru operazzjonali tal-impriża? 

 

Artikolu 8(8a) 

 

Skont l-Artikolu 33(2) tar-Regolament (UE) Nru 165/2014, ir-rekords tat-takografu jridu jinżammu mill-

impriża għal mill-inqas sena wara l-użu tagħhom. Ir-rekords tal-ħin tax-xogħol għandhom jinżammu għal 



mill-inqas sentejn, kif meħtieġ mill-Artikolu 9(b) tad-Direttiva 2002/15/KE. Dawn ir-rekords għandhom 

jinkludu d-dokumentazzjoni dwar l-organizzazzjoni tar-ritorn tas-sewwieq, peress li dan l-obbligu se jkun 

soġġett, sa mhux aktar tard mit-2 ta’ Frar 2022, għal kontrolli fl-istabbilimenti tal-impriża skont il-Parti B 

tal-Anness I tad-Direttiva 2006/22/UE, kif emendata bid-Direttiva 2020/1057. 

 

 

3. L-obbligu tar-ritorn tas-sewwieq “fid-dar” japplika għal vetturi mikrija minn Stat Membru 

ieħor u għal sewwieqa tat-trasport tal-passiġġieri?  

 

Artikolu 8(8a) 

 

Ir-Regolament (KE) Nru 561/2006, b’mod partikolari l-Artikolu 8(8a) tiegħu, li jirregola r-relazzjonijiet 

bejn is-sewwieqa impjegati u l-impjegaturi rigward l-organizzazzjoni tar-ritorn tas-sewwieq “fid-dar”, 

japplika għat-trasport bit-triq ta’ merkanzija jew passiġġieri, irrispettivament minn jekk il-vetturi jinkrewx 

jew ikunux proprjetà tal-impjegatur jew jekk humiex għat-trasport tal-passiġġieri jew tal-merkanzija.  

 

4. Xi tfisser “aktar minn 45 siegħa [ta’ perjodu ta’ mistrieħ] meħud bħala kumpens” li sewwieq 

għandu jieħu wara li jieħu żewġ perjodi mnaqqsa ta’ mistrieħ ta’ kull ġimgħa f’ġimagħtejn 

konsekuttivi skont it-tieni subparagrafu tal-Artikolu 8(8a)?  Meta għandu jibda l-kumpens?  

 

Artikolu 8(8a) 

 

Wara żewġ perjodi mnaqqsa ta’ mistrieħ ta’ kull ġimgħa meħuda f’ġimagħtejn konsekuttivi barra mill-

Istat Membru ta’ stabbiliment f’konformità mal-Artikolu 8(6), sewwieq irid ikun jista’ jerġa’ lura biex 

jieħu perjodu regolari ta’ mistrieħ ta' kull ġimgħa ta’ mill-inqas 45 siegħa. Skont l-Artikolu 8(6b), dan il-

perjodu regolari ta’ mistrieħ ta' kull ġimgħa għandu jkun preċedut minn perjodu ta’ mistrieħ li 

jikkumpensa għaż-żewġ perjodi mnaqqsa ta’ mistrieħ ta' kull ġimgħa meħuda fil-ġimagħtejn ta’ qabel. 

Pereżempju, sewwieq jista’ jieħu l-perjodi ta’ mistrieħ li ġejjin: 

 

L-1 Ġimgħa 24 siegħa 

It-2 Ġimgħa 25 siegħa  

It-3 Ġimgħa 21 + 20 + 45 siegħa, fejn 21 siegħa huwa kumpens għall-1 ġimgħa u 20 siegħa huwa 

kumpens għat-2 ġimgħa. 

 

Il-mistrieħ regolari ta’ kull ġimgħa li jittieħed fit-3 ġimgħa għandu jibda mhux aktar tard mit-tmiem ta’ 

sitt perjodi ta’ 24 siegħa mit-tmiem tal-perjodu preċedenti ta’ mistrieħ ta' kull ġimgħa (6 x 24h), kif 

meħtieġ mill-Artikolu 8(6). Dan ifisser li l-kumpens għaż-żewġ perjodi mnaqqsa ta’ mistrieħ ta’ kull 

ġimgħa ta’ qabel għandu jitlesta qabel it-tmiem ta’ dak il-perjodu ta’ 6 x 24 siegħa, meta għandu jibda l-

perjodu regolari ta’ mistrieħ ta’ kull ġimgħa. 

 

II. Projbizzjoni li wieħed jieħu mistrieħ regolari ta’ kull ġimgħa fil-kabina 

tal-vettura  
 

5. Is-sewwieq li jaħdem għal rasu jista’ jieħu l-mistrieħ regolari tiegħu ta' kull ġimgħa fil-vettura?  

 

Artikolu 8(8) 



 

F’termini ġenerali, ir-Regolament (KE) Nru 561/2006 japplika għas-sewwieqa kollha, kemm jekk 

impjegati kif ukoll jekk jaħdmu għal rashom, li huma involuti f’operazzjonijiet tat-trasport minn vetturi li 

jaqgħu fil-kamp ta’ applikazzjoni tar-Regolament. Din tinkludi l-projbizzjoni li wieħed jieħu mistrieħ 

regolari ta’ kull ġimgħa fil-kabina tal-vettura Dan huwa ġġustifikat mill-objettiv li tiġi evitata l-għeja tas-

sewwieq (impjegat jew li jaħdem għal rasu) u li jiġu eliminati r-riskji għas-sikurezza fit-toroq.  

 

Huwa minnu li xi dispożizzjonijiet tar-Regolament (KE) Nru 561/2006 ma japplikawx għas-sewwieqa li 

jaħdmu għal rashom  – eż. l-Artikolu 8(8a), li jirregola r-relazzjonijiet bejn is-sewwieqa impjegati u l-

impjegaturi fir-rigward tal-organizzazzjoni tar-ritorn tas-sewwieq “fid-dar” (ara Q4). Madankollu, dan 

mhuwiex il-każ bil-projbizzjoni li jittieħed mistrieħ regolari ta’ kull ġimgħa fil-kabina tal-vettura. F’każ 

bħal dan, kwalunkwe spiża għall-akkomodazzjoni barra l-vettura għandha tkun koperta mis-sewwieq li 

jaħdem għal rasu.  

 

III. Perjodi mnaqqsa ta’ mistrieħ ta' kull ġimgħa u ta’ kuljum  
 

6. Sewwieq jieħu żewġ perjodi mnaqqsa konsekuttivi ta’ mistrieħ ta' kull ġimgħa (2 x 24 siegħa) 

barra mill-Istat Membru ta’ stabbiliment. Meta s-sewwieq imur lura d-dar, huwa jieħu 

kumpens (2 x 21 siegħa) u mistrieħ regolari ta' kull ġimgħa (45 siegħa). Is-sewwieq, wara li 

jirritorna d-dar, jeħtieġ li jieħu l-mistrieħ ta’ kuljum tiegħu (9 sigħat jew 11-il siegħa) skont l-

Artikolu 8(2), qabel ma jkun jista’ jibda l-mistrieħ ta’ kumpens u l-mistrieħ regolari ta’ kull 

ġimgħa?  

 

Artikolu 8(6) 

 

L-objettiv tal-Artikolu 8(6) u (6b) huwa li s-sewwieq involut f’operazzjonijiet internazzjonali ta’ trasport 

fit-tul ikun jista’ jasal id-dar biex jibbenefika minn perjodu ta’ mistrieħ itwal, li jikkonsisti fil-mistrieħ 

regolari ta' kull ġimgħa ta’ mill-inqas 45 siegħa u kumpens għal żewġ perjodi mnaqqsa ta’ mistrieħ ta' 

kull l-ġimgħa li setgħu ttieħdu f’ġimagħtejn preċedenti.  

 

Dawk id-dispożizzjonijiet huma madankollu mingħajr preġudizzju għall-Artikolu 8(2), li skontu l-perjodu 

ta’ mistrieħ ta’ kuljum li s-sewwieq għandu jieħu f’kull perjodu ta’ 24 siegħa wara t-tmiem tal-perjodu 

preċedenti ta’ mistrieħ ta’ kuljum jew ta’ kull ġimgħa jista’ jiġi estiż biex jagħmel perjodu regolari ta’ 

mistrieħ ta’ kull ġimgħa jew perjodu mnaqqas ta’ mistrieħ ta’ kull ġimgħa, f’konformità mal-

Artikolu 8(3).  

 

Dan ifisser li anke jekk l-Artikolu 8(3) ma jsemmix espressament din il-possibbiltà, japplika wkoll għas-

sitwazzjoni fejn il-perjodu regolari ta’ mistrieħ ta' kull ġimgħa jittieħed flimkien ma’ kumpensi għal 

perjodi preċedenti mnaqqsa ta’ mistrieħ ta’ kull ġimgħa.  

 

7. Jista’ sewwieq jieħu aktar minn żewġ perjodi mnaqqsa ta’ mistrieħ ta' kull ġimgħa fil-perjodu 

ta’ referenza ta’ erba’ ġimgħat stabbilit fit-tielet subparagrafu tal-Artikolu 8(6)? Il-perjodi 

mnaqqsa kollha ta’ mistrieħ ta' kull ġimgħa jridu jiġu kkumpensati?  

 

Artikolu 8(6) 

 

L-Artikolu 8(6) jispeċifika li:  



“F'kull ġimagħtejn konsekuttivi, xufier għandu jieħu mill-inqas: (a) żewġ perjodi regolari ta’ mistrieħ ta' 

kull ġimgħa, jew (b) perjodu wieħed regolari ta’ mistrieħ ta' kull ġimgħa u perjodu wieħed imnaqqas ta’ 

mistrieħ ta' kull ġimgħa ta’ mhux inqas minn 24 siegħa”,  

u li:  

“B’deroga mill-ewwel subparagrafu, xufier involut fit-trasport internazzjonali ta’ merkanzija jista’, barra 

mill-Istat Membru ta’ stabbiliment, jieħu żewġ perjodi mnaqqsa konsekuttivi ta’ mistrieħ ta’ kull ġimgħa, 

sakemm ix-xufier fi kwalunkwe erba’ ġimgħat konsekuttivi jieħu mill-inqas erba’ perjodi ta’ mistrieħ ta’ 

kull ġimgħa, li mill-inqas tnejn minnhom għandhom ikunu perjodi regolari ta’ mistrieħ ta’ kull ġimgħa.” 

 

It-terminu “mill-inqas” ifisser li sewwieq jista’ jieħu aktar perjodi ta’ mistrieħ fil-ġimgħa mill-minimu 

meħtieġ matul il-perjodi ta’ referenza ta’ ġimagħtejn jew 4 ġimgħat.  

 

L-Artikolu 8(6) jippermetti, taħt ċerti kondizzjonijiet, li jittieħdu żewġ perjodi mnaqqsa ta’ mistrieħ ta’ 

kull ġimgħa f’ġimagħtejn konsekuttivi. Madankollu, xejn ma jżomm lil sewwieq milli jieħu perjodi ta’ 

mistrieħ oħra ta’ 24 siegħa jew aktar f’dawn il-ġimagħtejn konsekuttivi.  

 

Meta fuq perjodu ta’ referenza ta’ 4 ġimgħat sewwieq jieħu aktar minn 2 perjodi mnaqqsa ta’ mistrieħ fil-

ġimgħa, il-perjodi addizzjonali mnaqqsa ta’ mistrieħ fil-ġimgħa m'għandhomx għalfejn jiġu kkumpensati. 

Min-naħa l-oħra, huma m'għandhom l-ebda effett fuq l-obbligu ta’ kumpens għaż-żewġ perjodi mnaqqsa 

ta’ mistrieħ ta’ kull ġimgħa, kif meħtieġ mill-Artikolu 8(6b). F’każ ta’ aktar minn 2 perjodi mnaqqsa ta’ 

mistrieħ ta' kull ġimgħa, il-perjodu mnaqqas ta’ mistrieħ ta' kull ġimgħa meħud l-eqreb tal-iskadenza 

meħtieġa ta’ sitt perjodi ta’ 24 siegħa mit-tmiem tal-perjodu preċedenti ta’ mistrieħ ta' kull l-ġimgħa 

stabbilit fl-Artikolu 8(6) jenħtieġ li jitqies bħala l-perjodu mnaqqas ta’ mistrieħ ta' kull ġimgħa li jenħtieġ 

li jiġi kkumpensat.   

 

Pereżempju, fi żmien erba’ ġimgħat konsekuttivi, sewwieq jista’ jieħu l-perjodi minimi ta’ mistrieħ ta' 

kull ġimgħa meħtieġa flimkien ma’ perjodi ta’ mistrieħ addizzjonali fis-sekwenza li ġejja: 

 

L-1 Ġimgħa 45 siegħa (eż. is-Sibt - it-Tnejn)  

It-2 Ġimgħa 24 siegħa (mhux aktar tard minn: Il-Ħadd – it-Tnejn) 

It-3 Ġimgħa 24 siegħa (eż. l-Erbgħa-il-Ħamis) u 27 siegħa (mhux aktar tard minn: il-Ħadd – it-Tnejn) 

Ir-4 Ġimgħa 21+18 (il-Ġimgħa-il-Ħadd) + 45 siegħa (mhux aktar tard minn: il-Ħadd-it-Tlieta) (il-perjodi 

ta’ mistrieħ ta’ 21 siegħa u 18-il siegħa huma kumpensi għal żewġ perjodi mnaqqsa ta’ mistrieħ ta' kull 

ġimgħa li jittieħdu fit-2 u t-3 ġimgħa (il-Ħadd-it-Tnejn), skont l-Artikolu 8(6b), filwaqt li l-perjodu ta’ 

mistrieħ addizzjonali li jittieħed fit-tielet ġimgħa (l-Erbgħa-il-Ħamis) m'għandux għalfejn jiġi 

kkumpensat).  

 

8. Is-sewwieq jista’ jqatta’ l-mistrieħ ta’ kuljum u mnaqqas ta’ kull ġimgħa fil-vettura?  

 

Artikolu 8 

 

Skont l-Artikolu 8(8), il-perjodi regolari ta’ mistrieħ ta' kull ġimgħa u kwalunkwe perjodu ta’ mistrieħ ta' 

kull ġimgħa ta’ aktar minn 45 siegħa meħuda bħala kumpens għal perjodi preċedenti ta’ mistrieħ ta' kull 

ġimgħa m'għandhomx jittieħdu fil-vettura. Dan ifisser li s-sewwieq jista’, għall-kuntrarju, jagħżel li 

jqatta’ l-mistrieħ ta’ kuljum tiegħu u/jew perjodu mnaqqas ta’ mistrieħ ta' kull ġimgħa fil-vettura.  

 



L-Artikolu 4(f) tar-Regolament (KE) Nru 561/2006 jiddefinixxi “mistrieħ” bħala kwalunkwe perjodu 

mhux interrott li matulu sewwieq jista’ jiddisponi liberament mill-ħin tiegħu. Huwa ċar minn din id-

definizzjoni li perjodu ta' mistrieħ ta’ kuljum jew perjodu mnaqqas ta' mistrieħ ta’ kull ġimgħa jista’ 

jittieħed biss fil-vettura meta tkun wieqfa, peress li hija l-unika ċirkostanza li tippermetti lis-sewwieq li 

jiddisponi liberament mill-ħin tiegħu.  

 

Barra minn hekk, l-Artikolu 8(8) jirrikjedi li l-perjodu regolari ta’ mistrieħ ta' kkull ġimgħa u kwalunkwe 

perjodu ta’ mistrieħ ta' kull ġimgħa ta’ aktar minn 45 siegħa jittieħdu f’akkomodazzjoni xierqa li 

tirrispetta l-ġeneru b’faċilitajiet tal-irqad u sanitarji adegwati. Kif spjegat fil-premessa 13 tar-Regolament 

(UE) 2020/1054, dan huwa meħtieġ biex jiġi żgurat li “x-xufiera jgawdu minn kundizzjonijiet ta’ mistrieħ 

adegwati”. L-istess prinċipju japplika għall-perjodi ta’ mistrieħ ta’ kuljum u l-perjodi mnaqqsa ta’ 

mistrieħ ta' kull ġimgħa, li għalhekk jistgħu jittieħdu biss fil-vettura meta jkollha faċilitajiet tal-irqad 

xierqa. Dan huwa konformi mal-objettivi ġenerali li jiġu żgurati kundizzjonijiet tax-xogħol adegwati 

għas-sewwieqa u li tittejjeb is-sikurezza fit-toroq.  

 

 

 

 

IV. Eċċess eċċezzjonali fil-ħin tas-sewqan  
 

9. Skont it-tieni u t-tielet subparagrafi tal-Artikolu 12, sewwieq jista’ jidderoga mill-Artikolu 6(1) 

u (2) u mill-Artikolu 8(2) billi jaqbeż il-ħin tas-sewqan ta’ kuljum u ta' kull ġimgħa. Jekk il-ħin 

akkumulat ta’ sewqan ta’ kuljum tas-sewwieq huwa inqas mill-massimu permess, huwa jista’ 

jagħmel użu mid-deroga mill-Artikolu 8(2) mingħajr ma jkollu għalfejn jaqbeż il-ħin ta’ 

sewqan ta’ kuljum jew ta’ kull ġimgħa? Jekk, minħabba l-użu ta’ din id-deroga, sewwieq jibda 

l-mistrieħ ta’ kull ġimgħa tiegħu aktar tard minn tmiem sitt perjodi ta’ 24 siegħa mit-tmiem 

tal-perijodu preċedenti ta’ mistrieħ ta’ kull ġimgħa, dan huwa ksur tar-Regolament?   

 

Artikolu 12 

 

L-għan tad-deroga huwa li s-sewwieq ikun jista’, f’ċirkostanzi eċċezzjonali, xorta jqatta’ l-mistrieħ ta' 

kull ġimgħa tiegħu “fid-dar” (jiġifieri, fil-post ta' residenza tax-xufier jew fiċ-ċentru operazzjonali tal-

impjegatur), u mhux f’post li hu sa sagħtejn ’il bogħod minn “daru”. Dan jippermetti li ssir deroga mil-

limitazzjonijiet tal-ħin tas-sewqan (l-Artikolu 6(1) u (2)) u/jew mill-obbligu li jittieħed perjodu ta’ 

mistrieħ ta’ kuljum fi żmien 24 siegħa wara t-tmiem tal-perjodu ta’ mistrieħ preċedenti (l-Artikolu 8(2)). 

Xi drabi, sewwieq ikollu ma jikkonformax kemm mill-Artikoli 6(1) u (2) kif ukoll mill-Artikolu 8(2), 

iżda mhux neċessarjament. F’okkażjonijiet oħra, fejn pereżempju s-sewwieq jista’ jsuq siegħa jew 

sagħtejn aktar mingħajr ma jaqbeż il-ħin massimu ta’ sewqan ta’ kuljum ta’ 9 jew 10 sigħat stabbilit mill-

Artikolu 6(1) u l-ħin massimu ta’ sewqan fil-ġimgħa ta’ 56 siegħa stabbilit mill-Artikolu 6(2), id-deroga 

se tkun limitata għall-Artikolu 8(2).  

 

Madankollu, l-Artikolu 12 ma jippermettix li sewwieq jidderoga mill-obbligu li jibda perjodu ta’ mistrieħ 

ta’ kull ġimgħa mhux aktar tard mit-tmiem ta’ sitt perjodi ta’ 24 siegħa mit-tmiem tal-perjodu preċedenti 

ta’ mistrieħ ta’ kull ġimgħa, kif stabbilit fit-tieni subparagrafu tal-Artikolu 8(6). Għalhekk, id-deroga 

għandha tintuża bir-reqqa.  

 



Pereżempju, jekk sewwieq ikun temm il-perjodu ta' mistrieħ ta' kull ġimgħa preċedenti tiegħu fit-8 ta’ 

filgħodu nhar it-Tnejn, huwa għandu jibda l-perjodu ta' mistrieħ ta’ kull ġimgħa li jmiss fit-8 ta’ filgħodu 

tal-Ħadd. Jekk is-Sibt (is-sitt perjodu ta’ 24 siegħa ta’ xogħol) sewwieq beda jsuq fit-8 ta’ filgħodu u saq 

12-il siegħa (10 sigħat permessi + massimu ta’ sagħtejn taħt id-deroga), jieħu l-pawżi kollha meħtieġa 

(total ta’ sagħtejn f’dan l-eżempju), is-sewwieq jista’ jasal “id-dar” f’xi l-10 pm tas-Sibt. Dan jippermetti 

lis-sewwieq jibqa’ jibda l-perjodu ta' mistrieħ ta’ kull ġimgħa tiegħu fil-perjodu ta’ żmien meħtieġ mill-

Artikolu 8(6). 

 

10. Kif għandha tinftiehem id-deroga mill-Artikolu 8(2) stabbilita fl-Artikolu 12, it-tieni u t-tielet 

subparagrafi? Huwa possibbli li jitnaqqas il-perjodu ta' mistrieħ ta’ kuljum għal perjodu 

stabbilit (siegħa jew sagħtejn), li għandu jiġi kkumpensat sa tmiem it-3 ġimgħa wara l-ġimgħa 

inkwistjoni?  

 

Artikolu 8(2) u Artikolu 12 

 

L-Artikolu 8(2) jirrikjedi li sewwieq jieħu perjodu ta’ mistrieħ ta’ kuljum (ta’ mill-inqas 9 għal perjodu 

mnaqqas ta’ mistrieħ jew mill-inqas 11-il siegħa għal mistrieħ regolari) fi żmien 24 siegħa mit-tmiem tal-

perjodu preċedenti ta’ mistrieħ ta’ kuljum jew ta’ kull ġimgħa.  

 

Id-deroga skont l-Artikolu 12 ma tippermettix li jitqassar it-tul ta’ perjodu ta’ mistrieħ ta’ kuljum. 

Madankollu, dan jista’ jwassal għal sitwazzjoni fejn, minħabba ħin ta’ sewqan estiż (b’siegħa-sagħtejn) 

meħtieġ biex is-sewwieq jasal “id-dar” minħabba ċirkostanzi eċċezzjonali, sewwieq ma jkunx jista’ jieħu 

l-perjodu ta' mistrieħ ta’ kuljum f’perjodu ta’ 24 siegħa wara t-tmiem tal-mistrieħ ta’ kuljum jew ta’ kull 

ġimgħa preċedenti, kif meħtieġ mill-Artikolu 8(2). F’dan il-każ, il-perjodu ta’ mistrieħ ta’ kuljum ikun u 

għandu jitlesta, mingħajr ma jitnaqqas, wara l-perjodu ta’ 24 siegħa magħduda mit-tmiem tal-perjodu 

preċedenti ta’ mistrieħ ta’ kuljum, b’deroga mill-Artikolu 8(2). Tali perjodu ta’ mistrieħ ta’ kuljum xorta 

jista’ jiġi estiż biex isir perjodu ta’ mistrieħ ta’ kull ġimgħa, kif permess mill-Artikolu 8(3), dment li dak 

il-mistrieħ ta’ kull ġimgħa jibda mhux aktar tard mit-tmiem ta’ sitt perjodi ta’ 24 siegħa, kif meħtieġ mill-

Artikolu 8(6).  

 

11. Kif għandhom jiġu kkumpensati sigħat addizzjonali ta’ sewqan minħabba ċirkostanzi 

eċċezzjonali (eż. siegħa aktar ta’ sewqan għandhom jiġu kkumpensati b’siegħa aktar ta’ 

mistrieħ)? Il-pawża ta’ 30 minuta teħtieġ ukoll li tiġi kkumpensata, jew il-ħin ta’ sewqan 

addizzjonali biss?  

 

Artikolu 12, it-tieni, it-tielet u l-ħames subparagrafu 

 

Kif iddikjarat fil-ħames subparagrafu tal-Artikolu 12 tar-Regolament, kwalunkwe perjodu ta’ estensjoni 

tal-ħin tas-sewqan skont din id-deroga jrid jiġi kkumpensat b’perjodu ta’ mistrieħ ekwivalenti, li jrid 

jittieħed f’daqqa ma’ kwalunkwe perjodu ta’ mistrieħ fi żmien 3 ġimgħat mill-użu tad-deroga.  

 

Il-pawżi m’għandhomx għalfejn jiġu kkumpensati, il-ħin ta’ sewqan addizzjonali biss.  

 

Pereżempju, jekk sewwieq ikun saq siegħa u nofs aktar mil-limitu ta’ ħin ta’ sewqan ta’ kuljum permess, 

huwa għandu jiġi kkumpensat għal dan il-ħin ta’ sewqan estiż, biż-żieda ta’ siegħa u nofs ta’ ħin ta’ 

mistrieħ ma’ wieħed mill-perjodi ta’ mistrieħ ta' kull ġimgħa jew ta’ kuljum tiegħu meħuda sa tmiem it-

tielet ġimgħa wara l-ġimgħa inkwistjoni.  



 

12. Jekk sewwieq jagħmel użu mid-deroga skont l-Artikolu 12, wara 4 sigħat u nofs ta’ sewqan 

għandu jieħu pawża ta’ 30 minuta jew 45 minuta qabel is-sewqan addizzjonali?  

 

Artikolu 12 

 

L-Artikolu 7, l-ewwel subparagrafu, jeħtieġ li sewwieq jieħu mill-inqas pawża ta’ 45 minuta wara perjodu 

ta’ sewqan ta’ 4 sigħat u nofs. L-Artikolu 12, is-subparagrafi 2 sa 5 ma jippermettux deroga minn dan ir-

rekwiżit. Għalhekk, wara 4 sigħat u nofs ta’ sewqan, u qabel il-perjodu ta’ sewqan ta’ wara, sewwieq irid 

jieħu pawża ta’ 45 minuta. F’każ li sewwieq ikun ħa l-pawża ta’ 45 minuta (jew pawża ta’ 30 minuta 

segwita minn pawża ta’ 15-il minuta qabel) u wara dan ikun jeħtieġ li jkompli jsuq għal siegħa-sagħtejn 

oħra, is-sewwieq ma jkunx obbligat jieħu pawża addizzjonali ta’ 30 minuta qabel ma jerġa’ jibda s-

sewqan addizzjonali. F’każijiet fejn jitħalla jsuq 10 sigħat matul il-jum u jekk ikun diġà laħaq dak il-

limitu ta’ ħin ta’ sewqan ta’ kuljum u jkollu bżonn ikompli jsuq bejn siegħa u sagħtejn biex jasal id-“dar” 

tiegħu għal perjodu ta' mistrieħ ta' kull ġimgħa, huwa jrid jieħu pawża addizzjonali ta’ 30 minuta qabel 

dan is-sewqan addizzjonali. Min-naħa l-oħra, l-ebda pawża addizzjonali ta’ 30 minuta ma hija meħtieġa 

meta s-sewwieq jaqbeż il-ħin ta’ sewqan ta’ kuljum b’inqas minn siegħa. 

 

Eżempju 1: sewwieq ikun saq għal 4 sigħat u nofs, u mbagħad ħa pawża ta’ 45 minuta; imbagħad saq għal 

4 sigħat u nofs oħra, u ħa pawża oħra ta’ 45 minuta. Is-sewwieq laħaq il-limitu ta’ kuljum tiegħu ta’ 9 

sigħat ta’ sewqan, iżda xorta jeħtieġ li jkompli jsuq bejn siegħa jew sagħtejn biex jasal “id-dar”. F’dan il-

każ, jista’ jerġa’ jibda jsuq wara l-pawża ta’ 45 minuta wara t-tieni perjodu ta’ sewqan ta’ 4 sigħat u nofs.   

 

 

 

 

 

 

 

 

Ħin tas-sewqan ta’ kuljum: limitu 9 sigħat Deroga 

 

4 sigħat u nofs 
45 

min 
4 sigħat u nofs 

45 

min 
 siegħa/sagħtejn 

 

Eżempju 2: sewwieq ikun saq għal 4 sigħat u nofs, u mbagħad ħa pawża ta’ 45 minuta; imbagħad saq għal 

4 sigħat oħra, u ħa parti minn pawża ta’ 15-il minuta, imbagħad kompla jsuq għal 30 minuta oħra u wara 

waqaf jieħu pawża ta’ 30 minuta. Dan huwa konformi mal-Artikolu 7 li jippermetti li tinqasam pawża ta’ 

mill-inqas 45 minuta f'żewġ partijiet, jiġifieri pawża ta’ mill-inqas 15-il minuta segwita minn pawża ta’ 

mill-inqas 30 minuta. Jekk wara din il-pawża ta’ 30 minuta, huwa jeħtieġ ikompli jsuq bejn siegħa jew 

sagħtejn addizzjonali biex jasal “id-dar” ma jkollux għalfejn jieħu 30 minuta ta’ pawża addizzjonali.  

 



Ħin tas-sewqan ta’ kuljum: limitu 9 sigħat Deroga 

 

4 sigħat u nofs 
45 

min 
4 sigħat u nofs 

15-

il min 
 30 min 

 

siegħa/sagħtejn 

   30 min  

Eżempju 3: sewwieq ikun saq għal 4 sigħat u nofs, u mbagħad ħa pawża ta’ 45 minuta; imbagħad saq għal 

4 sigħat u nofs oħra, u ħa pawża oħra ta’ 45 minuta. Jekk il-limitu tal-ħin tas-sewqan ta’ kuljum tiegħu 

huwa ta’ 10 sigħat, huwa xorta jista’ jsuq għal siegħa addizzjonali. Jekk wara din is-siegħa ta’ sewqan, 

jeħtieġ li jsuq għal perjodu addizzjonali ta’ bejn siegħa u sagħtejn biex jasal “id-dar”, allura jrid jieħu 

pawża ġdida ta’ 30 minuta qabel is-sewqan addizzjonali.  

 

Ħin tas-sewqan ta’ kuljum: limitu 10 sigħat Deroga 

 

4 sigħat u nofs 
45 

min 
4 sigħat u nofs 

45 

min 
siegħa 30 min 

 

siegħa/sagħtejn 

 

Fl-eżempji kollha t’hawn fuq, sewwieq jista’ jieħu l-pawża obbligatorja tiegħu f’żewġ partijiet, jiġifieri 

minimu ta’ 15-il minuta segwiti minn pawża minima ta’ 30 minuta mqassma fuq il-perjodu ta’ 4 sigħat u 

nofs ta’ sewqan, kif permess mit-tieni paragrafu tal-Artikolu 7. Dan m'għandux effett fuq l-obbligu (jew 

le) li tittieħed pawża addizzjonali ta’ 30 minuta qabel il-ħin estiż ta’ sewqan ta’ siegħa-sagħtejn. 

 

V. Multimanning  
 

13. Kif għandha tiġi rreġistrata pawża ta’ 45 minuta f’vettura miexja għat-tieni sewwieq involut 

f’multimanning, meta jitqies li t-takografu diġitali jirreġistra awtomatikament id-disponibbiltà 

għas-sewwieq? F’liema intervall jista’ s-sewwieq jieħu l-pawża ta’ 45 minuta, jiġifieri fil-bidu, fi 

tmiem il-perjodu ta’ disponibbiltà, jew fi kwalunkwe intervall tal-perjodu ta’ disponibbiltà?  

 

Artikolu 7 

 

L-Artikolu 7, l-ewwel paragrafu, jeħtieġ li s-sewwieqa jieħdu pawża mhux aktar tard minn wara perjodu 

ta’ sewqan ta’ 4 sigħat u nofs. Din il-pawża għandha għalhekk issegwi immedjatament il-perjodu tas-

sewqan.    

 



Sewwieq li jsuq f’tim jista’ (multimanning) jieħu l-pawża tiegħu ta’ 45 minuta f’vettura miexja bil-

kundizzjoni li s-sewwieq ma jkunx involut fl-assistenza lis-sewwieq li fil-fatt isuq il-vettura. 

 

Peress li l-verżjonijiet attwali tat-takografi ma jippermettux li jiġu rreġistrati pawżi f’vettura miexja, hija 

prattika komuni fost l-inforzaturi li jikkunsidraw il-perjodu konsekuttiv ta’ 45 minuta tad-disponibbiltà 

tas-sewwieq f’sitwazzjoni ta’ multimanning bħala pawża.  

 

14. Huwa possibbli li pawża tinqasam fis-sitwazzjoni ta’ multimanning?  

 

Artikolu 7 

 

Il-possibbiltà li wieħed jieħu pawża ta’ mill-inqas 45 minuta f’żewġ partijiet, li trid tkun mill-inqas 15-il 

minuta segwita minn tal-inqas 30 minuta, mhix limitata għas-sitwazzjoni ta’ sewwieq waħdu. Għalhekk, 

fil-prinċipju, is-sewwieqa li jsuqu f’tim (multimanning) jistgħu wkoll jaqsmu l-pawżi tagħhom.  

 

Madankollu, jidher li mhux prattiku li l-pawża tinqasam f’sitwazzjonijiet ta’ aktar minn sewwieq wieħed, 

peress li dan ikun ifisser li jew it-tieni sewwieq isuq għal 15-il minuta biss waqt li l-ewwel sewwieq jieħu 

pawża, u mbagħad jgħaddi s-sewqan lil dak l-ewwel sewwieq, jew li l-ewwel sewwieq jieħu l-pawża ta’ 

15-il minuta matul il-perjodu kollu ta’ 4 sigħat u nofs ta’ sewqan mis-sewwieq l-ieħor. 

 

VI. Takografi 
 

15. Kif jistgħu l-inforzaturi jinfurzaw ir-reġistrazzjoni tal-attivitajiet ta’ tagħbija u ħatt jekk ma 

jkun hemm l-ebda obbligu legali fuq is-sewwieqa biex iżommu dawn ir-rekords?  

 

Artikolu 8(1) tar-Regolament (UE) 165/2014. 

 

It-tieni verżjoni tat-takografi intelliġenti għandha tinkludi funzjonalità ġdida ta’ reġistrazzjoni awtomatika 

tal-pożizzjoni tal-vettura matul l-attivitajiet ta’ tagħbija u ħatt tal-vettura. Ir-reġistrazzjoni tal-post 

għandha tiġi attivata mis-sewwieq, li jkollu jindika tagħbija, ħatt jew operazzjoni simultanja ta’ tagħbija u 

ħatt biex jiġi rreġistrat il-post fejn dan iseħħ. Din l-operazzjoni għandha tiddaħħal manwalment permezz 

tal-menù tat-takografu.  

 

Ir-Regolament (UE) Nru 165/2014 fil-fatt ma jobbligax b’mod ċar lis-sewwieqa jirreġistraw 

operazzjonijiet ta’ tagħbija u ħatt. Madankollu, l-attivitajiet ta’ reġistrazzjoni huma parti importanti mill-

ħidma tas-sewwieq, u sett sħiħ ta’ rekords huwa importanti biex jiġi żgurat li l-kontrolli jkunu 

kosteffettivi u mhux ta’ piż eċċessiv. Għalhekk, huwa kruċjali li s-sewwieqa jingħataw struzzjonijiet 

xierqa biex jużaw il-funzjonalitajiet kollha tat-takografi intelliġenti, sabiex tiġi żgurata l-eżistenza ta’ sett 

sħiħ ta’ rekords u biex jiġu evitati kontrolli twal, b’mod partikolari fit-triq. 


